
Reykjavík, 07. nóvember 2018
Fjármála- og efnahagsráðuneytið
b/t. Óli Björn Kárason, formaður efnahags- og viðskiptanefndar Alþingis
Arnarhvoli
101 Reykjavík

Efni: Umsögn um frumvarp til laga um breytingu á lögum um vörugjald af ökutækjum, eldsneyti 
o.fl., lögum um bifreiðagjald og lögum um virðisaukaskatt (Þingskjal 163 - 162. mál.)

Bílgreinasambandið hefur kynnt sér nefndarálit sem birt var á vef Alþingis og dagsett þann 2. nóvember 
2018. Bílgreinasambandið hefur allt árið bent á breyttar mælingar á útblæstri bifreiða (Co2 gildum) 
vegna upptöku á nýjum mælingaaðferðum sem gefa aðra niðurstöðu á Co2 mengunargildum bifreiða. 
Framkvæmdastjórn Evrópusambandsins hefur beint því til aðildarlanda sinna að þessar breytingar eigi 
ekki að leiða til aukinnar gjaldtöku og hækkunar á verði bifreiða heldur eru breytingarnar gerðar til að 
upplýsa neytendur betur á þeirri vöru sem þeir eru að fjárfesta í. Fjármálaráðherra Bjarni Benediktsson 
tók undir þetta í viðtali við Stöð 2 í júlí 2018 þar sem hann lýsti því yfir að nýjar aðferðir við mælingu á 
útblástri bifreiða ættu ekki að auka tekjur ríkissjóðs og í samræmi við tilgang vörugjaldslaga og eðlilegt 
væri að ríkið bryggðist við því.

Bílgreinasambandið ítrekar afstöðu sína frá fundi með nefnd efnahags- og fjármála sem fram  fó r þann 
2. nóvember síðastliðin:

1. Mikilvægt er að bæði gildi samræmdu prófunaraðferðarinnar (WLTP) og gildi evrópsku 
efnahagslotunnar afturreiknaðari (NEDC 2.0) séu lækkuð fram að áramótum. Samræmda 
prófunaraðferðin (WLTP) verði lækkað um 17.36% eins og fjármála- og efnahagsráðherra 
leggur til í stjórnarfrumvarpi sínu, en evrópska efnahagslotan afturreiknuð (NEDC 2.0) sé einnig 
lækkuð um 9,6% sem eru útreikningar samkvæmt áhrifamati sem unnið var fyrir 
framkvæmdarstjórn Evrópusambandsins.

2. Sé þetta ekki gert eru afleiðingar mögulega eftirfarandi:

a. Kaup á nýjum bifreiðum vega 8,13% í vísitölu neysluverðs (VNV) miðað við 
nýjustu vogir Hagstofunnar. Það felur í sér að 10% hækkun á verði bifreiða 
jafngildir ríflega 0,8% hækkun á VNV. Frá 1. september hafa nýjar bifreiðar 
hækkað í verði um 3,5% samkvæmt tölum Hagstofunnar. Áhrifin á VNV hafa 
verið til tæplega 0,3% hækkunar á VNV samalagt í september og október. 
Verðtryggðar skuldir heimilana eru nú u.þ.b. 1.300 ma.kr. Áhrifin af hækkun 
bifreiðaverðs á höfuðstól verðtryggðra lána verða samkvæmt því:

i. 0,3% hækkun VNV = 3,9 ma.kr. hækkun á höfuðstól lána
ii. 0,8% hækkun VNV = 10,3 ma.kr. hækkun á höfuðstól lána

Framgreind áhrif eru reiknuð út af hagfræðingi á vegum Bílgreinasambandsins.

b. Samhliða nýjum mælingaraðferðum þá eru bílaframleiðendur nú að byrja að 
uppfylla nýja Euro 6d mengunarstaðalinn sem kemur til framkvæmda á árinu 
2019. Sá staðall hækkar bílverð vegna aukins búnaðar, en um fullkomnari 
mengunarvarnarbúnað er að ræða þar sem bæði dísel- og bensínbílar eru mun 
umhverfismildari en áður hefur verið.

c. Gengisáhrif síðastliðna mánaða munu að auki leggjast ofan á þessar hækkanir 
vegna vörugjalda en frá 1. september til og með 1. nóvember veiktist krónan um 
10%.

d. Innflutningur á notuðum bílum með hærra mengunargildi gæti aukist í 
nóvember og desember, þar sem þær bifreiðar eru þegar skráðar erlendis og því 
bera samræmingarvottorð ökutækjanna (CoC skírteini) þeirra gömlu 
mæliaðferðina, evrópska efnahagslotan (NEDC 1.0), sem sýnir lægri útblástur 
(Co2 gildi) og þar af leiðandi fara þau ökutæki í lægri tollaflokk.

e. Sala á fólksbílum dróst saman um 28% í október 2018 frá fyrra ári. Við gerum 
ráð fyrir um 30-40% samdrætti í sölu nýrra bíla nóvember og desember enda 
hafa ofangreindir liðir allir mjög neikvæð áhrif á verð bifreiða og þann markað 
sem er til staðar.

Bílgreinasambandið gerir ráð fyrir því að í nóvember og desember verði seldar um 700 bifreiðar hvorn 
mánuð. Líklegt er að um 60-70% þessara bifreiða sé framleiddar eftir 1. september 2018 og því með 
nýju mælingarnar í samræmingarvottorði ökutækisins (CoC skírteini). Þess ber þó að geta að sumir 
framleiðendur sendu frá sér ökutæki með nýju mælingunum strax í sumar eða frá og með júní -  júlí 
framleiðslu.

Það er augljóst að því mun fylgja vinna fyrir embætti tollstjóra að handreikna vörugjöld hverrar 
bifreiðar hjá embættinu en hagsmunir almennings, fyrirtækja og umhverfisins eru slíkir að ekki verður 
við það unað að horft sé framhjá þeim eða allt að 6,4 ma.kr. í húfi. Bílgreinasambandið hafði talið og 
lagði til að þetta yrði frágengið strax í byrjun september á þessu ári og því ljóst að nú þegar eru 
hagsmunir fyrir bý, meðal annars með þeim hætti að verðbólga í október varð hærri vegna hækkana á 
bílverði. Ef ekki verður brugðist við með hraði munu þessar breytingar hafa enn meiri áhrif á hagsmuni 
almennings. Bílgreinasambandið er tilbúið að leggja til reiknilíkön sem á einfaldan máta hjálpa embætti 
tollstjóra að reikna vörugjöld m.v. þær lækkanir sem lagðar eru til.

Embætti tollstjóra bendir á að ekki hafi verið brugiðst við í nágrannaríkjum utan Danmerkur. 
Bílgreinasambandið bendir á að uppbygging vörugjalda sé með mismunandi hætti í ríkjunum:

• Í Noregi er m.a. stuðst við önnur gildi sem eru ekki að breytast við breytingu á 
mæliaðferðum, s.s. hestöfl og þyngd ökutækja.

• Í Svíþjóð eru ekki vörugjöld á ökutæki og því hafa breytingarnar ekki sambærileg 
áhrif.

• Danmörk bregst við eins og embættið bendir á, en þar eru útblástursgildi (Co2) 
mikilvægur mælikværði við álagningu vörugjalda eins og hér á Íslandi. Það er því 
ekki óeðliegt að Ísland ætti að bregðast við breytingunum á svipaðan hátt og 
Danmörk.

Í athugasemdum tollstjóra kemur fram: „Loks teldi tollstjóri að vörugjöld talsverðs hluta innfluttra 
bifreiða fram að áramótum mundu ekki hækka þrátt fyrir að ekkert yrði aðhafst enda væri með öllu 
óljóst að hið umreiknaða losunargildi beggja aðferðanna leiddi sjálfkrafa til hækkunar á gjaldbili skv.
3. gr. laga um vörugjald af ökutækjum, eldsneyti o.fl., nr. 29/1993, auk þess sem hið umreiknaða gildi 
ætti eingöngu við um ökutæki framleidd eftir 1. september 2018. „

Bílgreinasambandið gerir athugasemdir við þetta. Það er staðfest að bílverð mun hækka vegna þess að 
bílar eru í mjög mörgum tilvikum að fara upp á milli flokka í vörugjöldum. Það hefur verið að gerast

síðan í sumar og við höfum farið yfir framar í þessu bréfi enda byrjuðu samræmingarvottorð ökutækja 
(CoC skírteini) með nýjum mæligildum að berast frá framleiðendum sumarið 2018 og síðasta lagi frá 
framleiðslu 1. september 2018.

Tollstjóraembættið nefnir að í Danmörku sé kaupendum boðið upp á endurgreiðslu vörugjalda fyrir 
þeim mismun sem verður eftir hækkun. Bílgreinasambandið telur þetta koma til greina en það mun þó 
ekki koma í veg fyrir þau áhrif sem lýst er hér að ofan og hafa mikil áhrif á verðbólgu landsins. Slík 
endurgreiðsluaðferð gæti þá komið til í gegnum innflutningsaðila sem myndi lækka verð bifreiða sem 
þessu nemur. Slík aðferð er eins fyrir alla framleiðendur og gæti komið í veg fyrir þessar hækkanir sem 
að framan er líst.

Virðingarfyllst.

Bílgreinasambandið

María Jóna Magnúsdóttir 
Framkvæmdastjóri

Jón Trausti Ólafsson 
Stjórnarformaður

